
HONDBÓLTUR

GUBBIN SENDI 
GUDDÓTTRINA ÚT

Eitt reytt kort setti sín dám á dystarendan ímillum VB og Kyndil

H71 - Neistin 30-24 (18-9)
H71: Rúni Vest Højgaard 8, Pætur Thomsen 5, Helgi Hoydal 4, 
Jónas Djurhuus 4, Hans Kári Hansen 3, Mark Lausen-Marcher 3, 
Oddur Bech 2 og Sigmundur Nolsø 1.
Neistin: Herbjørn Lava 4, Teis Horn Rasmussen 4, Hjalti í 
Jákupsstovu 3, Rói Berg Hansen 3, Terji Mørk 3, Rasmus Múller 
2, Sjúrður Thomassen 2, Torkil Hentze 2 og Jónsvein Dulavík 1. 

KÍF - Kyndil 18-17 (11-7)
KÍF: Hans Eli Sigurbjørnsson 6, Rúni Joensen 4, Jákup Trygvason 
2, Ási Dam 2, Fríði Weyhe 2, Tony Weyhe 1 og Emil Dam 1.
Kyndil: Hjalti Mohr Jacobsen 5, Josef Abrahamsen 4, Hørður 
Fannar Sigtórsson 3, Bartal Klein Olsen 2, David Edvardsen 1, 
Bjarni Sørensen 1 og Finnur Hansson 1.

VÍF - StÍF 38-31 (21-15)
VÍF: Filip Jojic 12, Áki Egilsnes 8, Andrias Eriksen 5, Nicklas 
Selvig 3, Agnar Joensen 3, Julian Olsen 3, Hanus Christophersen 
2 og Heini Hanusarson 2.
StÍF: Allan Norðberg 8, Sveinur Justinussen 6, Danny Brandt 5, 
Pætur Johansen 4, Fríði R. Djurhuus 3, Marius Joensen 2, Rani 
Funn 2 og Kjartan Johansen 1.

VB - Kyndil 21-22 (10-10)
VB: Danijela Mistric 6, Ingrida Kuodyte 6, Gurið K. Mortensen 
4, Rúna M. Jacobsen 4 og Carol Symphor 1.
Kyndil: Turið Arge Samuelsen 7, Anna Brimnes 6, Irena Dam 
4, Gudrun Restorff 4 og Bára Krossteig Hansen 1.

Stjørnan - Neistin 20-25 (9-13)
Stjørnan: Simona Florea 5, Tóra Eliasen 5, Jórun B. Nielsen 
3, Hervør Olsen 2, Kristina Poulsen 1, Una Váðklett 1, Ella 
Petersen 1, Judit Hansen 1 og Jansy Jacobsen 1. 
Neistin: Marjun Danberg 10, Katrin á Neystabø 3, Brynja Høj 
3, Eir Berg 3, Lilja Mohr 2, Nicoleta Hansen 2, Birita Jacobsen 
1 og Rakul Augustinussen 1.

VÍF - StÍF 24-22 (12-13)
VÍF: Marianna Holm Jacobsen 12, Kathe Frederiksen 3, 
Daniella Joensen 3, Durita C. Jojic 3, Agnas Olsen 2 og Brynja 
Rógvadóttir 1. 
StÍF: Fríðrún Olsen 9, Rebekka Justinussen 4, Bára 
Berthelsen 3, Birna Tummasardóttir 3, Paula B. Høgnesen 1 
og Sunfríð B. Johansen 1.

FTZ-DEILDIN

HVONN-DEILDIN

Myndir: Álvur Haraldsen

Neli Heldarskarð

Dysturin í Vági ímillum 
aftasta liðið í Hvonndeildini, 
VB, og næst fremsta liðið í 
deildini, Kyndil, gjørdist heilt 
spennandi. Tað líktist annars 
einum væntaðum favoritt­
sigri, tá ið kyndilskvinnur 
væl inni í seinna hálvleiki 
vóru á odda 20-15. Seinastu 
minuttirnar byrjaði heima­
liðið tó at eta leiðsluna upp, 
men kortini rakk tað akkurát 
ikki til stig. Kyndil vann 
dystin 22-21.

Tað hevði tó kunnað 
endað øðrvísi. Heilt seint í 
dystinum legði Kyndil seg 
á odda 22-21, men tó vóru 
nøkur sekund eftir til eina 
síðstu álopsroynd frá VB. 
Heimaliðið varð tó forðað 
at seta spælið í gongd aftur 
skjótast gjørligt av Báru 
Krossteig Hansen hjá Kyndli, 
sum við vilja fór ímillum 
beint áðrenn, at VB skuldi 
seta spælið í gongd aftur. 
Hetta hendi, tá ið fimm-sjey 

sekund vóru eftir av dyst­
inum.

Brotsgerðin førdi til eitt 
reytt kort. Áhugavert er at 
nevna, at tann eini av dóm­
arunum í Vági hendan dagin, 
Eyðun Samuelsen, er gubbi 
Báru Krossteig Hansen. So­
statt vísti dómarin sínari 
egnu guddóttir av vøllinum.

Í komandi kappingarári 
verður nýggj regla sett í 
verk, sum ger, at slíkar brots­
gerðir í teimum seinastu 
sekundunum av einum 
dysti, har endamálið einans 
er at steðga spælinum hjá 
mótstøðuliðnum við óreið­
iligum snildum viðførir eitt 
brotskast til hitt liðið. Í slík­
ari støðu kann tað gera tað 
sama, hvar á vøllinum brots­
gerðin verður framd. 

Tískil hevði VB fingið 
brotskast og ein møguligan 
javnleik, um áður nevnda 
reglan hevði verið í gildi í 
dag. 

Neistin millimetrar 
frá finaluni 
Ongin slingur var í valsinum 
hjá oddaliðnum í Hvonn­
deildini, Neistin, tá ið bláa 
høvuðsstaðarliðið spældi í 
Klaksvík ímóti Stjørnuni. 
Eftir hálvleiksstøðuna 13-9 
til Neistan vunnu neista­
kvinnur ein rættiligan trygg­
an sigur áljóðandi 25-20. 

Í Vestmanna var spenn­
ingurin størri, tá ið VÍF 
tók ímóti StÍF. Her var tað 
leingi útiliðið, StÍF, ið hevði 
munin. Í hálvleikinum var 
støðan 13-12 til StÍF, og tá ið 
10 minuttir vóru eftir líktist 
tað framvegis einum sigri til 
strandingar. Um hetta mund­
ið var StÍF nevniliga á odda 
20-18. At enda gjørdi VÍF 
tó eitt rimmar hál, tí at tað 
vóru vestmenningar, sum 
hóast trupulleikar á vegnum, 
struku avstað við sigrinum. 
Endaliga úrslitið gjørdist 24-
22 til VÍF.

Á stigatalvuni, ið sæst 
aðrastaðni á síðuni, sæst, at 

níggju stig skilja Neistan á 
fremsta plássi og VÍF á triða 
plássi. VÍF hevur 10 stig eftir 
at spæla um, og tískil skuldi 
tað verið líka vist sum, at 
H71 fer at taka lut í mans­
finalunum, at Neistin verður 
annað av liðunum í FM-final­
unum hjá kvinnum.

Í størri mun er tað óvist, 
hvat lið fylgir Neistanum í 
finalurnar. Kyndil hevur góð 
kort á hondunum og er trý 
stig frammanfyri VÍF, men 
hendan støðan kann sjálv­
andi broyta seg. Komandi 
landskappingardysturin hjá 
Kyndli er ímóti Neistanum, 
sum hevur vunnið allar 
tríggjar teir undanfarnu 
landskappingardystirnar 
ímóti grønu grannunum í 
hesum kappingarárinum. 
Tann 28. mars er dystur í 
Vestmanna, ið helst fær av­
gerandi ávirkan á, hvør skal 
fylgja Neistanum í finalur­
nar. Tá eru tað VÍF og Kyndil, 
ið bresta saman.

